
మిక్కుటమైన యుక్కుగడు నెక్కువ దక్కరిమారు డక్కటా!

ముక్కును మూతిజూడకిటు ముంచెగదే శరపాళి బాలికా!



	 







	ఉ.	
నామది నిన్ను జీవముగ నమ్ముటకా పగరాలిపోలికం

గాముని కప్పగించితివి కట్టడిదా! విధాత నీమనం

బేమిటి జేసెనో యెఱుఁగ నింత దలంచినదాన వయ్యయో!

యేమిటి కింతనన్ను భ్రమియించితివే వెలికూర్మిలన్ మదిన్.



	 







	ఉ.	
నీనునుమోవి నీతళుకునిద్దపుటద్దపుముద్దుచెక్కులున్

నీ నగుమోము నీకులుకునిబ్బరపుంవుబ్బుగుబ్బ లో

మానిని చూడ కోర్వదమా కరమా దరమా నమేనియౌ

మేనున మేను జేర్చి రతి మేకొను మేనులు మేలు మేలనన్.



	 







	ఉ.	
పంకజగంధి! నీ పెదవిపానక మానక తాళజాల నీ

మంకుతనమ్ము నెమ్మదిని మానకయుండుట నీతిగాదు నీ

వింక రయంబుతోడుత మదీప్సితముం గొనసాగజేసి నీ

కింకరుడైన నాపయిని గిన్క వహింపక ప్రేమ నింపుమా!



	 







	చ.	
పలుకులుముద్దు నెమ్మొగముబాగు పిఱుందులసోయగంబు జ

న్నులగమకంబు గన్నులవినోదము జేతులసుందరంబుఁ జె

క్కులజిగి కౌనులలేతవగ కొప్పువిలాసము మోవిఠీవి మై

చెలువము నామదిం దవిలి చిక్కులు బెట్టెడు నన్ను యుగ్మలీ!



	 







	ఉ.	
భావజు డుగ్రమూర్తి యయి బాపురె! పచ్చనిఱెక్కపక్కెరన్

ఠీవి వహించు జక్కని వడిన్ దుమికింపుచు నట్టె చేరి బ

ల్మావిచిగుర్పుటా ఝుళువు లన్నను దల్లడమందజేసె నిం

కేవిధి దాళువాడ గృప నియ్యవె నాక భయంబు తొయ్యలీ!



	 







	చ.	
పిలుపులయింపు ముద్దుగనుపెంపు జనుంగవ యుబ్బరింపు జె

క్కుల చెమరింపు మైపులక గుంపు వదల్పని కౌగలింపు గ

న్నుల దయనింపు గీలుజడ వొంపు దలంపులు వేడనింపు దీ

కలయిక సొంపు నే మరువగా గలనా వసంతమా!

		 ఈ పేజీలో చివరి మార్పు 6 ఫిబ్రవరి 2023న 05:05కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

